
 Kantonalni sud u Novom Travniku u vijeću sastavljenom od sudija: Suada 
Kahrić predsjednica vijeća, Senad Begović i Mirjana Grubešić članovi vijeća, u 
zemljišnoknjižnom predmetu uspostave zemljišnoknjižnog uloška i upisa prava 
vlasništva po Prijavnom listu broj 272/20 k.o. ... dostavljen od Službe za katastar, 
imovinsko pravne, stambeno-komunalne poslove i poslove civilne zaštite Općine 
Dobretići, odlučujući o žalbama Države Bosne i Hercegovine zastupana po 
Pravobranilaštvu Bosne i Hercegovine, Srednjobosanskog kantona, zastupan po 
Kantonalnom Pravobranilaštvu Vitez i Šumsko privrednog društva „Srednjobosanske 
šume“ d.o.o. Donji Vakuf, izjavljene protiv rješenja Zemljišnoknjižnog ureda 
Općinskog suda u Jajcu broj 128-0-Dn-20-001 363 od 08.06.2021. godine, u sjednici 
vijeća održana 25.08.2022. godine donio je sljedeće: 
 

 
RJEŠENJE 

 
 Ukida se rješenje Zemljišnoknjižnog ureda Općinskog suda u Jajcu broj 128-
0-Dn-20-001 363 od 08.06.2021. godine predmet vraća prvostepenom sudu. 
 
 Nalaže se Zemljišnoknjižnom uredu prvostepenog suda da izvrši brisanje svih 
upisa iz rješenja broj128-0-Dn-20-001 361 od 08.06.2021. godine. 
 
 

Obrazloženje 
 

Osporenim pobijanim rješenjem po službenoj dužnosti a na osnovu prijavnog lista 
Službe za katastar, imovinsko pravne, stambeno-komunalne poslove i poslove 
civilne zaštite Općine Dobretići broj 272/20, uspostavljen je novi zemljišnoknjižni 
uložak broj 497 u k.o. ... kojim su preuzeti podaci o nekretninama iz katastarskog 
operata tako što su u „A“ listu novog zemljišnoknjižnog uloška upisane katastarske 
parcele broj 415, naziva „Potoci", po kulturi šuma 3. klase, površine 4.032 m2, k. p. 
br. 416, naziva „Potoci", po kulturi pašnjak 4. klase, površine 28.609 m2;  k. p. br. 
417, naziva „Potoci", po kulturi šuma 3. klase, površine 3.126 rn2; k. p. br. 419/1, 
naziva „uz put", po kulturi oranica/njiva 6. klase, površine 1.774 m2;  k. p. br. 419/2, 
naziva „uz put", po kulturi oranica/njiva 6. klase, površine 987 m2 , tj. ukupne 
površina: 38.528 m2 
II U „B“ vlasničkom listu zk.ul. 497. k.o. ...  izvršena je uknjižba prava vlasništva na 
predmetnim parcelama u korist Općine Dobretići, Općinsko poglavarstvo Općine 
Dobretići sa dijelom 1/1, a brisana katastarske parcele broj 105/1 zvana „Potok“ u 
naravi šuma površine 68.170 m2 koja je bila upisana u zemljišnoknjižnom ulošku broj 
k.o. ...  

 Protiv ovog rješenja žalbu su blagovremeno izjavili Država Bosne i 
Hercegovine iz svih žalbenih razloga propisanih članom 208. stav 1. Zakona o 
parničnom postupku, dok su Srednjobosanski kanton i Šumsko privredno društvo 
„Srednjobosanske šume“ d.o.o. Donji Vakuf, žalbu izjavili zbog pogrešno i nepotpuno 
utvrđenog činjeničnog stanja i pogrešne primjene materijalnog prava.  
 
 Žalbom Države Bosne i Hercegovine se u bitnom navodi da prvostepeni sud 
nije utvrdio titulara prava vlasništva nad predmetnim nekretninama, jer se radi o 
posebnim propisima koji regulišu vlasništvo na šumama, šumskom zemljištu i 
poljoprivrednom zemljištu, uključujući i raspolaganje sa takvim nekretninama, da je 
izreka rješenja nejasna, jer je vlasništvo na predmetnim nekretninama upisano u 
korist Općine Dobretići, da je pobijano rješenje zasnovano na nepravilnoj primjeni   
člana 1. Ustava BiH i Sporazuma o pitanjima sukcesije kojima je utvrđeno da je 
pravni slijednik nekretnina koje su bile upisane na Republiku BiH, Država BiH i da je 
na taj način nastavljen pravni kontinuitet, da je na snazi Zakon o privremenoj zabrani 
raspolaganja državnom imovinom koji je donio  Visoki predstavnik u BiH ( „Službeni 
glasnik BiH“ broj 18/05, 29/06, 85/06, 32/07, 41/07, 74/07 i 58/08) kojim je 
zabranjeno raspolaganje na bilo koji način državnom imovinom, u protivnom takve 
radnje su ništave, da je članom 364. Zakona o stvarnim pravima („Službene novine 
Federacije BiH“ broj 66/13 i 100/13) propisana obavezna primjena ovog zakona. 
Pored toga ukazuje i da je Zakonom o šumama i Zakonom o poljoprivrednom 
zemljištu propisano da se pravo vlasništva ne može steći na nekretninama koje su u 
naravi šuma ili poljoprivredno zemljište u državnom vlasništvu. Stoga predlaže ovom 
sudu da pobijeno rješenje poništi. 
 
 Srednjobosanski kanton u žalbi prije svega ukazuje da je pobijano rješenje 
nepravilno i nezakonito i u tom pravcu ukazuje da je Ustavni sud BiH u odluci broj 
U:4/21 od 27.09.2021. godine razriješio pitanje statusa šuma i šumskog zemljišta na 
području cijele države, odnosno da te kulture mogu biti samo u vlasništvu Države 
BiH, da je rješenje u suprotnosti sa odredbama Zakona o zabrani raspolaganja 
državnom imovinom i članom 31. Zakona o šumama Srednjobosanskog 
kantona(„Službene novine Srednjobosanskog kantona“ broj 5/14, 2/15, 8/16, 7/18 i 
14/20) kojim je propisano da su šume i šumsko zemljište koji se nalaze na području 
ovog kantona, državno vlasništvo i u tom pravcu ukazuje na odluke općinskih 
sudova sa ovog kantona koje su donesene u skladu sa navedenim propisima, te da 
je pobijano rješenje doneseno nepravilnom primjenom člana 41. Zakona o 
zemljišnim knjigama, jer prije upisa nije tražena saglasnost ranijeg vlasnika niti 
žalitelja, niti je žalitelju poznato da je proveden postupak oglašavanja uspostave 
novog zemljišnoknjižnog uloška u skladu sa članom 67. stav 2. istog zakona, niti je 
učestvovao u tom postupku i da mu je rješenje dostavljeno od strane Šumsko 
privrednog društva „Srednjobosanske šume“ d.o.o. Donji Vakuf. Stoga predlaže 
ovom sudu da u skladu sa članom 70. Zakona o zemljišnim knjigama naloži 
zemljišnoknjižnom uredu Općinskog suda u Jajcu da upiše zabilježbu prigovora 
protiv tačnosti zemljišne knjige ili da naloži brisanje izvršenog upisa.   
 
 Šumsko privredno društvo „Srednjobosanske šume“ d.o.o. Donji Vakuf 
osporava pobijano rješenje jer je doneseno suprotno odlukama Ustavnoga suda BiH  
broj U:1/11 i U:4/21 od 27.09.2021. godine kojima je Ustavni sud utvrdio da šume i 
šumsko zemljište koje su u državnoj svojini, ne mogu biti u vlasništvu entiteta, 
kantona, Distrikta Brčko, gradova i općina, što u praksi znači da se pitanje vlasništva 

na ovim nekretninama vraća na stanje upisa na dan 14.12.1995. godine, da je 
rješenje suprotno i odredbama Zakona o zabrani raspolaganja državnom imovinom 
koji je donio visoki predstavnik, odluci Ustavnog suda BiH  broj U:8/19 od 
06.02.2020. godine kojima je odlučeno i o statusu poljoprivrednog zemljišta, koja 
mogu biti samo vlasništvo Države BiH. Nadalje ukazuje da Općina Dobretići nije bila 
u posjedu predmetnih nekretnina, nego žalitelj, koji obavlja poslove gospodarenja u 
skladu sa Zakonom o šumama Srednjobosanskog kantona, da u postupku koji je 
prethodio donošenju odluke nije učestvovalo ovlašteni predstavnik Države BiH niti 
Srednjobosanskog kantona. Iz navedenih razloga predlaže ovom sudu da preinači 
pobijano rješenje i odbije zahtjev za upis prava vlasništva u korist Općine Dobretići ili 
da rješenje ukine i predmet vrati na ponovni postupak i odluku.  
 
 Odgovor na žalbu Šumsko privrednog društva „Srednjobosanske šume“ d.o.o. 
Donji Vakuf podnio je Općinski pravobranilac Općine Jajce i u bitnom navodi da je 
žalba podnesena od neovlaštene osobe jer ne može biti nositelj prava vlasništva nad 
predmetnim nekretninama. Pored toga smatra da je žalba paušalna i neosnovana jer 
je nesporno da je Općina Dobretići u posjedu predmetnih nekretnina nakon svog 
formiranja, te da članom 70. Zakonom o zemljišnim knjigama zainteresovana osoba 
može tražiti samo nalaganje brisanja zabilježbe protiv tačnosti zemljišne knjige ili 
brisanje izvršenog upisa, što žalitelj i ne traži žalbom. Stoga predlaže ovom sudu da 
žalbu odbije kao neosnovanu i potvrdi prvostepeno rješenje.   
 
   Nakon što je ispitao osporeno rješenje u granicama navoda iz žalbe i po 
službenoj dužnosti u smislu člana 221. Zakona o parničnom postupku („Službene 
novine Federacije BiH“ broj 53/03, 73/05,19/06 i 98/15) i ), člana 2. stav 2. Zakona o 
vanparničnom postupku („Službene novine Federacije BiH“ broj 39/04 i 73/05) i 
člana 83. Zakona o zemljišnim knjigama Federacije BiH („Službene novine 
Federacije BiH“ broj 19/03 i 54/04), odlučeno je kao u izreci ovog rješenja iz 
sljedećih razloga: 
 
  
 Iz spisa proizlazi da je pobijanom rješenju prethodio postupak uspostave 
novog zemljišnoknjižnog uloška koje je proveden po službenoj dužnosti za 
katastarske općine ... , ...  prema odredbama člana 63.  do 75. i 88. do 90. Zakona o 
zemljišnim knjigama i Pravilnikom o postupanju u zemljišnoknjižnim stvarima 
(„Službene novine Federacije BiH“ broj 5/03 i 10/07), nakon čega je Služba za 
katastar, imovinsko pravne, stambeno-komunalne poslove i poslove civilne zaštite 
Općine Dobretići, dostavila prijavni list broj 272/20 k.o... za zamjenu zemljišne knjige, 
na osnovu koga je prvostepeni sud uspostavio novi zemljišnoknjižni uložak broj 497 
u kome su u „A“ listu upisane katastarske parcele broj 415, naziva „Potoci", po kulturi 
šuma 3. klase, površine 4.032 m2, k. p. br. 416, naziva „Potoci", po kulturi pašnjak 4. 
klase, površine 28.609 m2;  k. p. br. 417, naziva „Potoci", po kulturi šuma 3. klase, 
površine 3.126 rn2; k. p. br. 419/1, naziva „uz put", po kulturi oranica/njiva 6. klase, 
površine 1.774 m2;  k. p. br. 419/2, naziva „uz put", po kulturi oranica/njiva 6. klase, 
površine 987 m2 u korist Općine Dobretići sa dijelom 1/1 i da je površina parcele broj 
105/1 (po kulturi šuma)  68.170 m2 koja je istim rješenjem brisana. 
 
 Iz obrazloženja pobijanog rješenja proizilazi da je na parceli 105/1 zvana 
„Potok“ iz zemljišnoknjižnog uloška broj 27 k.o. ...  po kulturi šuma površine 68.170 
m2, bilo evidentirano državno vlasništvo sa dijelom 1/1 koja je u postupku izlaganja 

djelimično povezana sa parcelama novog premjera broj 415, 416, 417, 419/1 i 419/2 
koje su evidentirane u katastarskom operatu kao građevinsko zemljište, da Općina 
Dobretići nije usvojila urbanistički plan za period 2007. godina do 2027. godinu, 
odnosno da u prostorno-planskoj dokumentaciji ove katastarske općine, ni jedna 
parcela nije evidentirana kao građevinsko zemljište, na osnovu čega prvostepeni sud 
zaključuje da ne postoje pravne pretpostavke koje bi spriječile upis prava vlasništva 
u korist Općine Dobretići po osnovu dosjelosti, te je upis izvršen po osnovu člana 58. 
stav 2. i 4. Zakona o stvarnim pravima („Službene novine Federacije BiH“ broj 
66/13,100/13 i 32/19) i člana 89. Zakona o zemljišnim knjigama, jer su od 1987. 
godine bile upisane kao posjed Općine Skender Vakuf od koje je 1998. godine 
nastala Općina Dobretići i od tada je upisana kao posjednik. 
 
 Članom 41. stav 1. Zakona o zemljišnim knjigama je propisano da se samo uz 
suglasnost osobe koja je prije podnošenja zahtjeva bila upisana u zemljišnoj knjizi sa 
pravom vlasništva i drugog stvarnog prava, može prenositi, mijenjati, ograničavati ili 
brisati upisano stvarno pravo, a članom 42., propisane su obaveze zemljišnoknjižnog 
referenta u postupku provjere zahtjeva za upis u zemljišnim knjigama, a članom 43. 
istog zakona da će nakon izvršene provjere donijeti rješenje o traženom upisu 
promjena u zemljišnoj knjizi.  
 
 Odredbama člana 63. do 72. Zakona o zemljišnim knjigama propisan je 
postupak uspostavljanja novih zemljišnih knjiga, tako je članom 64. ovog zakona 
propisano da će sud po službenoj dužnosti poduzeti potrebne provjere i istraživanja i 
pribaviti odgovarajuće dokaze na osnovu kojih će utvrditi da li su ispunjene 
pretpostavke za uspostavu ili zamjenu zemljišnih knjiga ili zemljišnoknjižnih uložaka, 
članom 66. da se uspostava novog zemljišnoknjižnog uloška vrši po službenoj 
dužnosti ili na zahtjev zainteresirane osobe, članom 67. propisan je postupak najave 
postupka uspostave novih zemljišnoknjižnih uložaka u kome je sud obavezan da 
pozove sva zainteresirana lica koja polažu pravo na priznavanje vlasništva ili drugog 
stvarnog prava na konkretnoj nekretnini i da u propisanom roku prijave svoje pravo i 
dostave dokaze na te okolnosti, u protivnom to pravo neće biti uzeto u obzir prilikom 
uspostavljanja zemljišnoknjižnog uloška, da lica koja objektivno u propisanim roku  
nisu mogli znati za najavu uspostave zemljišnoknjižnog uloška, mogu u roku od 60 
dana od dana saznanja, ali najduže u roku od 1 godine od dana početka 
uspostavljanja, prijaviti svoje pravo vlasništva ili drugo stvarno pravo na predmetnoj 
nekretnini, članom 68. da protekom rokova iz člana 67. zainteresirano lice svoje 
pravo može ostvariti u redovnom sudskom postupku, članom 69. da će se u 
zemljišnu knjigu kao vlasnik ili nosilac nekog drugog stvarnog prava, upisati osoba 
za koju je zemljišnoknjižni referent utvrdio da ispunjava uslove ili je prema stanju 
zemljišnih knjiga najvjerojatniji vlasnik, članom 70. da u žalbenom postupku 
zainteresirana osoba može zahtijevati da se zemljišnoknjižnom uredu naloži da izvrši  
zabilježbu protiv tečnosti zemljišne knjige ili da poduzme brisanje izvršenog upisa, a 
73. stav 1. tačka 1. istog zakona da se zemljišnoknjižni uložak zatvara kod pripisa 
zemljišnoknjižnog tijela drugom zemljišnoknjižnom tijelu. 
  
 Pravilno se ukazuje žalbom Pravobranilaštva BiH da prvostepeni sud nije 
potpuno i pravilno utvrdio odlučne činjenice i da je pobijano rješenje zasnovano na 
nepravilnoj primjeni  procesnog i materijalnog prava.  

 Naime, iz prijavnog lista broj 272/20 proizilazi da su predmetne nekretnine 
prije uspostave novog zemljišnoknjižnog uloška, u zemljišnoknjižnom ulošku broj 27 
k.o. ... koje su po kulturi šuma površine 110.410 m2, bile upisane kao državno 
vlasništvo. 
 
 Pored toga, upis prava vlasništva na predmetnoj nekretnini izvršen je 
suprotno odredbi člana 3. Zakonu o privremenoj zabrani raspolaganja državnom 
imovinom Bosne i Hercegovine („Službeni glasnik BiH“ broj 18/05, 29/06, 85/06, 
32/07, 41/07, 74/07, 99/07 i 58/08), a u vezi sa članom 2. istog zakona, kojim je 
propisano da bez obzira na odredbe drugog zakona ili propisa, državnom imovinom 
se može raspolagati samo u skladu s odredbama ovog zakona i da svaka odluka, 
akt, ugovor ili bilo koji drugi pravni instrument kojim se raspolaže državnom 
imovinom suprotno odredbama ovog zakona, je ništava jer Država BiH u smislu 
člana 41.stav 1. Zakona o zemljišnim knjigama, nije dala saglasnost za prenos prava 
vlasništva.  
 
 Obzirom da je Zakon o privremenoj zabrani raspolaganja u vezi sa pitanjem 
raspolaganja državnom imovinom, lex specialis u odnosu na Zakon o zemljišnim 
knjigama, Zakon o stvarnim pravima („Službene novine Federacije BiH“ broj 66/2013 
i 100/2013) i sve druge zakone i podzakonske akte, sve dok se pitanje statusa i 
upravljanja državnom imovinom ne riješi na državnom nivou ili dok Visoki 
predstavnik u BIH ne odluči drugačije, nije dozvoljeno bilo kakvo raspolaganje niti 
opterećenje imovine čiji je vlasnik Država BiH. U tom pravcu upućujemo na odluku 
Ustavnog suda BiH broj AP-4062/20 od 11. 05. 2022. godine, kojom je shodno 
odredbama Zakona o izmjenama i dopunama Zakona o privremenoj zabrani 
raspolaganja državnom imovinom („Službeni glasnik BiH“ broj 22/2022), ponovo 
ukazano da imovinom Države BIH ne može niko raspolagati bez njene saglasnosti ili 
do donošenja novog zakona kojim bi se ovo pitanje uredilo na drugačiji način. 
 
 Iz navedenih razloga, a po osnovu ovlaštenja iz člana 235. tačka 3. Zakona o 
parničnom postupku, pobijano rješenje je ukinuto i predmet vraćen prvostepenom 
sudu na ponovni postupak i naloženo da se brišu upisi izvršeni pobijanim rješenjem. 
 
 U ponovnom postupku prvostepeni sud će otkloniti nedostatke na koje je 
ukazano ovim rješenjem, tako što će izvrši provjeru dostavljene dokumentacije uz 
Prijavni list, te po potrebi po službenoj dužnosti pribaviti odgovarajuće dokaze, 
rukovodeći se načelom potpunosti i istinitosti, izvršiti upis koji će odražavati 
činjenično i pravno stanje zemljišta i vlasnika shodno odredbama Zakona o 
privremenoj zabrani raspolaganja i stavom Ustavnog suda BiH iz odluke broj AP-
4062/20 od 11. 05. 2022. godine. O ponovnom postupku obavijesti Pravobranilaštvo 
BiH i dostaviti mu odluku iz ponovljenog postupka, koju će obrazložiti prema 
standardima iz člana 191. stav 4. Zakona o parničnom postupku.  
  
    
 
                                                                                           Predsjednica vijeća 
       Suada Kahrić 

